Сара Матбаева, М. Қозыбаев атындағы Солтүстік Қазақстан мемлекеттік университеті педагогика және психология факультеті деканынының орынбасары.

Ұлттық тәрбие-темірқазық

Елбасымыз Нұрсұлтан Назарбаевтың Қазақстан халқына арнаған Жолдаулары мен бағдарламалық мақалалары тәуелсіз еліміздің ілгері қадам басуына алғышарт іспеттес. Мемлекет басшысының "Болашаққа бағдар: рухани жаңғыру" атты мақаласының маңызы, тіпті, бөлек. "Жаңа тұрпатты жаңғырудың ең басты шарты -ұлттық кодыңды сактай білу. Онсыз жаңғыру дегеніңіздің құр жаңғырыққа айналуы оп-оңай", - деп атап көрсетті Елбасымыз өз мақаласында. Бұл өз кезегінде болашақтың мамандарын даярлайтын мұғалімдер мен оқытушылар қауымы үшін жауапкершілікті бүрынғыдан да арттыра түсті.
Осы орайда менің есіме кемеңгер ағартушы Ыбырай Алтынсариннің "Мектептің жаны - мүғалім" деген сөзі оралады. Бұл - уақыт алға жылжып, заман өзгерсе де, өзінің мағынасын жоғалтпайтын қанатты ұғым. Білім саласы қаншалықты заманауи технология-лармен, инновациялық оқу құралдарымен жабдықталып, материалдық тұрғыдан байытылса да, мұғалімнің орнын оның ешқайсысы алмастыра алмайтыны аян. Ұстаз алдындағы шәкірті арқылы өз заманын, келешегін тәрбиелейді. Сондықтан Елбасының бағдарламалық мақаласы білім саласы үшін ғана емес, жалпы рухани өсу, сол арқылы жалпы даму жолымыздағы темірқазық болуы тиіс деп ойлаймын. М. Қозыбаев атындағы Солтүстік Қазақстан мемлекеттік университетінің педагогика және психология факультетінде болашақ мамандарды даярлауда олардың кәсіби білімді болуын,  білім саласындағы шеберліктері мен дағдыларды игеруін, Отанымыздың тарихынан хабардар болуын, халқымыздың мәдениетіне, ұлттық  дәстүріне сүйіспеншілік пен құрмет көрсетуін басты ұстаным етіп аламыз. Мұның барлығы да біз даярлайтын болашақ жаңа тұрпатты мүғалім бойынан табылуы тиіс жақсы қасиеттер. Жас буынды тәрбиелейтін жаңа тұрпатты мүғалім даярлау оңай шаруа емес, көздеген мақсатқа қол жеткізу үшін ғылым мен тәжірибені тонның ішкі бауындай үйлестіре, талмай еңбек ету керек.
Елбасымыз айтып отырғандай қазіргі таңда жеке адам ғана емес, тұтас халықтың өзі бәсекелік қабілетін арттырса ғана табысқа жетуге мүмкіндік алады. Ол үшін әрбір қазақстандық, сол арқылы тұтас ұлт XXI ғасырға лайықты қасиеттерге ие болуы керек. Алдымен адам, содан соң маман қалыптастыру - тек жоғары оқу орнының ғана емес, бүкіл білім беру саласының негізгі міндеті. Демек, бүгінгі уақытта мұғалім мен оқытушының жұмысы жас ұрпаққа білім берумен ғана шектелмейді, ол қоғамдағы әлеуметтік өзекті мәселелердің бел ортасында жүреді. Соңғы жылдары жастардың өзіне қол жұмсауының - суицидтің жиілеуі қоғамда алаңдаушылық туғызуда. Осы келеңсіз қүбылыстың алдын алу және девианттық мінез-құлықтың проблемасы бойынша біз білім ордасында белсенді жұмыс жүргіземіз. Атап айтқанда, психолог мамандардың ұйымдастыруымен суицид белгілерін анықтаудың тест тапсырмалары құрастырылып, өңделді. Сонымен қатар сту-денттер және басқа да білім беру, денсаулық сақтау ұйымдары қызметкерлерімен тренинг, онлайн-конференция және "дөңгелек үстел" отырыстары өткізіледі. Осындай шараларға өңіріміздегі кәмелетке толмаған балаларды бейімдеу орталығының психологтері, облыстық аурухана дәрігерлері, психолог-педагогтер қатысты. Осы кеселдің алдын алу үшін ізденістерге толы негізгі жұмыстарды мүғалімдер атқарады.
Елбасы мақалада айтылған пайымды пікірлердің дені тікелей өскелең ұрпаққа, олардың дүниетанымына, тәрбиесіне, біліміне, бәсекеге қабілеттілігіне қатысты болып отыр. Осыдан-ақ қазіргі жастарға артылатын сенімнің деңгейін бағамдауға болады.
Елбасының мақаласы алдымызға қойған мақсат-міндеттер жолында күнделікті еңбектенуді талап етеді. Бүгінгі жаһандану үдерісі шапшаң жүріп жатқан уақытта үлттық тәрбие, үлттық рухты жоғалтпау - үлкен міндет. Жас ұрпақтың бойына ұлттық рухты қайткенде егеміз? Бүгінгі студент ертең мектепке мемлекетшіл, еліне деген патриоттық сезімі бар, ұлттық салт-дәстүрден сусындаған, халқының тарихын білетін, мәдениеті мен әдебиетін зерделей алатын мүғалім болып барғанда, шәкірттерінің ұлттық рухын кетере алатын болады.
Ұстаз бойындағы қасиет, жақсы әдет шәкіртіне жұғысты келеді. Ұстанымын ұлттық парасат биігінен жеткізе білетін мүғалім балаға біліммен бірге ұлттық сезімді, ұлт-тық рухты да бере алады. Университет қабырғасында жүргізілетін Қазақстан тарихы, этнопедагогика пәндері ұлттық сананы дамытуға бағытталса, тәрбиелік іс-шараларда бұл міндеттерді әрі қарай жетілдіре түсуді мақсат етеміз. Жоғары оқу орнында жыл сайын қазақ бөлімдері студенттерінің саны көбеюде. Мемлекеттік "Серпін" бағдарламасы еліміздің солтүстік өңіріндегі жоғары оқу орындарында қазақ бөлімдері студенттерінің көбеюіне септігін тигізіп отыр.
Осы "Серпін" бағдарламасымен келіп, білім алып жүрген студенттермен тәрбие жұмыстарын кебінесе ұлттық негізде өткіземіз. "Өнерлінің өрісі  кең",  "Отбасы -тәрбие бастауы", "Ата-ананың парызы", "Қарттарым, аман-саумысың?!" секілді іс-шаралар студенттердің атсалысуымен театрландырылған қойылым түрінде орындалып, жоғары нәтиже көрсетті. Ұлттық тәрбиенің қазығы мықты болса, қоғамда проблемаға айналған көптеген әлеуметтік мәселелердің алдын алуға болады. Білім ордасы дайындаған білікті, инновациялық технологияларды, әдістемелерді терең меңгерген және ұлттық тәрбиеден, ұлттық педагогикадан нәр алған болашақ психологтер мен педагогтер еліміздің ертеңін сеніп тапсырар жас ұрпақтың рухани келбетін қалыптастыруға атсалысады. Ұлттық болмысы кемелденген ұрпақ барда ел де кемел, мемлекетте мықты болары сөзсіз. Сөзімді Елбасымыздың: "Табысты болудың ең іргелі, басты факторы білім екенін әркім терең түсінуі керек. Жастарымыз басымдық беретін межелердің қатарында білім әрдайым бірінші орында тұруы шарт. Себебі, құндылықтар жүйесінде білімді бәрінен биік қоятын ұлт қана табысқа жетеді", - деген сөзімен түйіндеуді жөн санап отырмын.

